
Landsstyremedlemmet for Kultur, Uddannelse, Forskning og Kirke
Ministry of Culture, Education, Research and the Church

Inatsisartunut ilaasortaq
Astrid Fleischer Rex

  

§36 tunngavigalugu ilinniartut akiliunneqarlutik angalasarnerat pillugu 
apeqqummut akissut

Inatsisartut Suleriaasianni §36 imm. 1 naapertorlugu 2. juli 2009 Naalakkersuisunut 
imatut apeqquteqarputit:

1. Naalakkersuisut qanoriliorusuppat ilinniartuutitta ilaquttamik ilaginissaannut pe-
riarfissaat assigiilersinniarlugit?

2. Naalakkersuisut isumaqarpat Ilinniagaqarnersiutit pillugit Namminersornerullutik 
Oqartussat nalunaarutaat nr. 8., 27. marts 2008-meersoq malillugu ilinniartuuti-
gut tamakkiisumik naligiisinneqarnersut?

Apeqqutit ataatsimoortillugit imatut akissuteqarfigineqassapput:

Aallaqqaasiullugu  Naalakkersuisut  Inatsisartunut  ilaasortap  apeqquteqarnermigut 
ilinniagaqartortatsinnut soqutiginninnerminik isumassuiumassutsiminillu takutitsine-
ra  nuannaarutigalugu  oqaatigissavaat,  Naalakkersuisummi  anguniagarimmassut-
taaq ilinniagaqartortatta pitsaasumik atugaqarnissaat sapinngisamik qulakkeernias-
sallugu.

Taamatuttaaq Naalakkersuisut oqaatigissavaat eqqortuummat Inatsisartunut ilaa-
sortamit uparuarneqartutuut feriarnermut atatillugu akiliunneqarluni angalasinnaati-
taanerit  Kalaallit  Nunaanni  feriarnermut  attuumassuteqarmata  assersuutigalugu 
Danmarkimi,  Frankrigimi  Spaniamiluunniit  imaluunniit  nunani allani  allanut  feriar-
nernut attuumassuteqaratik. Tamakku saniatigut oqaatigineqarsinnaavoq feriarner-
mi  akiliunneqarluni  angalaneq  assersuutigalugu  angajoqqaat  Kalaallit  Nunaanni 
aalajangersimasumik najugaqarfigisimasaannut kingullermut ingerlasinnaasoq pil-
lugu aalajangersagaq atuuttoq feriarnermi  akiliunneqarluni  angalasarnerit  pillugit 
siusinnerusukkut aalajangersakkamut 1998-imeersumut tunngatillugu annertusisit-
sinerummat. Siusinnerusukkut malittarisassat malillugit feriarnermi akiliunneqarluni 
angalasoqarsinnaavoq ilinniagaqartup nammineq qitornaasa Kalaallit Nunaanni aa-
lajangersimasumik najugaqarfiannut imaluunniit ilinniagaqartup Kalaallit Nunaanni 
aalajangersimasumik najugaqarfigisimasaanut kingullermut.

Oqaatigineqassaartaaq Kalaallit Nunaanni ilinniagaqarnersiuteqartitsinermut malit-
tarisassat  ilusilersugaanerat  nunat  tamalaat  eqqarsaatigalugit  qaqutigoortuusutut 

isigisariaqarmat, tassami taamatut akeqanngitsumik angalasinnaaneq nunat allat 
ilinniartuinut atuutinngimmat savalimmiormiut ilinniagaqartut eqqaassanngikkaanni, 
taakkumi aamma ukiumut ataasiarlutik Savalimmiunut akiliunneqarlutik angalasin-
naatitaammata.  Tamatumunnga  soorunalimi  pissutaavoq  kalaallit  ilinniagaqartut 
qaammammusiamik saniatigut ukiumut ataasiarlutik Kalaallit Nunaannut feriarlutik 
akiliunneqarlutik akiligarinngisaminnik angalasinnaatitaammatattaaq.

Pingaaruteqarporli  sianiginiassallugu taamatut akeqanngitsumik feriarluni angala-
sinnaatitaaneq pingaarnerusutigut aallaaveqarmat kalaallit  ilinniagaqartut Kalaallit 
Nunaannut attaveqarnerata pigiinnarniarneqarneranik, taamaaliornikkut qulakkeer-
sinnaajumallugu ilinniagaqartut ilinniarnertik naammassigaangamikku Kalaallit Nu-
naannut uterlutik angerlartarnissaat. Tamanna piviusorsiortumik tunngaviusimavoq 
akeqanngitsumik feriarluni angalasinnaatitaanerit pillugit aalajangersakkap atuuttup 
oqaasertalersorneqarnerani. Taamaammat Inatsisartunut ilaasortap apeqqutigisaa 
aalajangersakkamik  aalajangersaanermut  tunuliaqutaasunut  sanilliunneqartari-
aqassaaq. Akeqanngitsumik feriarluni angalasarnerit taamaammat Kalaallit Nunaa-
ta aningaasaqarnikkut nammineersinnaanerulernissaa ineriartortinniarlugu tikisita-
nillu  sulisorineqartussanik  pisariaqartitsineq  annikillisinniarlugu  ilungersuutigi-
neqartut ilaattut isigineqartariaqassapput, tamakkulumiuku pingaarnertut aallaavigi-
neqartut feriarluni angalasarnernut  malittarisassat oqaasertalersugaaneranni.  Ta-
makku tunngavigalugit nunami sumiinnermut tunngatillugu feriarluni akiliunneqarlu-
ni angalasarnerit Kalaallit  Nunaannut tunngatitaapput, nunani allani sumunnarfin-
nut allanuunngitsoq, taamaalissagaluarpammi feriarluni akiliunneqarluni angalasar-
nernut pingaarnertut tunngavilersuutigineqartoq annaaneqassammat. Tamakku sa-
niatigut  erseqqissarneqassaaq  akeqanngitsumik  feriarluni  angalasarnerit  pillugit 
malittarisassat  atuuttut  malitsigisaannik  ilinniagaqartortatta  Kalaallit  Nunaanni 
ilaquttaminnik  najuinissaannut  taamatut  periarfissaqarnissaat  qulakkeerneqareer-
mat.

Taamaammat tunngavissat taamaakkallartillugit, soorlu assersuutigalugu Danmar-
kimut nunanulluunniit  allanut  akeqanngitsumik feriarluni  angalatitsisoqartalersillu-
gu, malittarisassat allanngortinneqarnissaannik pilersaaruteqartoqanngilaq. Peqati-
gitillugu  Naalakkersuisut  naliliipput  malittarisassatigut  atuuttutigut  kalaallit  ilinnia-
gaqartut Kalaallit Nunaannut attaveqaannarnissaannut periarfissat eqqarsaatigalu-
git  naligiissitsisoqarmat,  taamatuttaaq  Kalaallit  Nunaanni  ilaquttaminnut  ataa-
veqartarnerat eqqarsaatigalugu.

Inussiarnersumik inuulluaqqusillunga

Mimi Karlsen

